LIGJ 

PËR KOMITETIN PËR MARRËDHËNIE NDËRMJET BASHKËSIVE

I. DISPOZITAT E PËRGJITHSHME

Neni 1

Me këtë ligj rregullohet themelimi i Komitetit për marrëdhënie ndërmjet bashkësive, mënyra, kushtet, procedura për zgjedhjen e anëtarit të Komitetit për marrëdhënie ndërmjet bashkësive (në tekstin e mëtejmë: Komiteti), kompetenca, mënyra e punës, marrja e vendimeve dhe çështje tjera në lidhje me punën e Komitetit.

Neni 2

Komitetin e themelon Kuvendi i Republikës së Maqedonisë (në tekstin e mëtejmë: Kuvendi) në afat prej 60 ditësh nga dita e konstituimit të Kuvendit.

Neni 3

(1) Kuvendi i zgjedh dhe i shkarkon anëtarët e Komitetit me propozimin e Komisionit për çështje të zgjedhjeve dhe emërimeve.

(2) Komitetin e përbëjnë 19 anëtarë, nga radhët e deputetëve të zgjedhur në Kuvend.

 
(3) Në Komitet shtatë anëtarë janë nga radhët e deputetëve maqedonas, shtatë anëtarë nga radhët e deputetëve shqiptarë, një anëtar nga radhët e deputetëve turq, një anëtar nga radhët e deputetëve vlleh, një anëtarë nga radhët e deputetëve romë, një anëtarë nga radhët e deputetëve serbë dhe një anëtar nga radhët e deputetëve boshnjakë. 

(4) Komisioni për çështje të zgjedhjeve dhe emërimeve gjatë propozimit për zgjedhjen e anëtarëve të Komitetit nga radhët e deputetëve maqedonas dhe nga radhët e deputetëve shqiptarë, turq, vlleh, romë, serbë dhe boshnjakë do të udhëhiqet nga kriteri për përfaqësim përkatës dhe proporcional të numrit të deputetëve të partisë politike përkatëse në raport me përbërjen e përgjithshme të deputetëve të bashkësisë përkatëse.

(5) Anëtari i komitetit shkarkohet nëse ai vetë jep dorëheqje ose me propozimin e partisë politike nga e cila është propozuar gjatë zgjedhjes së tij për deputet, gjegjësisht zgjedhur. 

(6) Zgjedhja e anëtarit të Komitetit në rast të dorëheqjes, gjegjësisht shkarkimit bëhet në afat prej 30 ditësh nga dita e dorëheqjes, gjegjësisht shkarkimit në pajtim me këtë ligj.

Neni 4


Nëse ndonjëra prej bashkësive të përmendura në nenin 3 paragrafi (3) i këtij ligji, nuk ka deputetë të zgjedhur në Kuvend, avokati popullor do të konsultohet me përfaqësuesit relevantë të atyre bashkësive, dhe pas marrjes së mendimit, Kuvendit do t'i propozojë anëtarë tjerë të Komitetit nga bashkësia përkatëse.

Neni 5

(1) Gjatë dorëzimit të listës së kandidatëve për deputetë, kandidati për deputet i parashtron Komisionit Shtetëror të Zgjedhjeve deklaratë për përkatësi bashkësisë së caktuar.

(2) Gjatë themelimit të Komitetit për konfirmimin e përkatësisë së deputetit bashkësisë së caktuar, merret parasysh deklarata e tij e dhënë gjatë dorëzimit të listës së kandidatëve për deputetë Komisionit Shtetëror të Zgjedhjeve. 

Neni 6


Komiteti nga radhët e anëtarëve të vet, sipas parimit të rotacionit çdo vjet zgjedh kryetarin dhe zëvendëskryetarin.

II. MËNYRA E PUNËS SË KOMITETIT

Neni 7

Për kryerjen e punëve nga kompetenca e vet të konfirmuara me Kushtetutën e Republikës Maqedonisë dhe me këtë ligj, Komiteti punon në seancë.

Neni 8

(1) Seancën e thërret dhe udhëheq me të kryetari i Komitetit.

(2) Ditën, vendin dhe orën për mbajtjen e seancës, si dhe propozimin e rendit të ditës për seancën e Komitetit e propozon kryetari i Komitetit.

(3) Në rast të mungesës ose pengesës së kryetarit të Komitetit e zëvendëson zëvendëskryetari i Komitetit.

(4) Seanca e Komitetit thirret sipas propozim rendit të ditës të konfirmuar.

(5) Komiteti punon nëse në të marrin pjesë dy të tretat nga numri i përgjithshëm i anëtarëve.

(6) Kryetari i Komitetit thirr mbledhje edhe nëse atë e propozojnë së paku një e treta e anëtarëve të Komitetit, të cilët duhet të paraqesin material për çështjen që e propozojnë të vihet në rendin e ditës së mbledhjes.

III. KOMPETENCAT E KOMITETIT

Neni 9

Komiteti shqyrton çështjet në lidhje me marrëdhëniet ndërmjet bashkësive të Republikës së Maqedonisë, e veçanërisht:

- e përcjell sigurimin e të drejtave të pjesëtarëve të bashkësive të cilat nuk janë shumicë në Republikë të konfirmuara me Kushtetutë dhe me ligj;

- shqyrton çështje parimore nga sfera e marrëdhënieve ndërmjet bashkësive dhe zbatimin e ligjeve, dispozitave tjera dhe akteve të përgjithshme me të cilat rregullohen marrëdhëniet ndërmjet bashkësive. 

- thekson nevojën për miratimin e ligjeve dhe dispozitave tjera dhe akteve të përgjithshme me të cilat rregullohen marrëdhëniet ndërmjet bashkësive;

- realizimin e të drejtës së përdorimit të gjuhës dhe të alfabetit të bashkësive të cilat nuk janë shumicë në Republikën e Maqedonisë, të përcaktuar me Kushtetutë dhe ligj;

- realizimin e të drejtës së mësimit në gjuhën e bashkësive të cilat nuk janë shumicë në Republikë në sferën e arsimit, të përcaktuar me Kushtetutë dhe ligj; dhe

- realizimin e të drejtës së shprehjes së identitetit dhe veçorive të bashkësive të cilat nuk janë shumicë në Republikën e Maqedonisë në sferën e kulturës, informimit, veprimtarisë botuese dhe në sfera tjera, të përcaktuar me Kushtetutë dhe ligj, dhe

- implementimin e parimit të përfaqësimit përkatës dhe të drejtë të qytetarëve të cilët u takojnë të gjitha bashkësive në organet e pushtetit shtetëror dhe në institucionet tjera publike në të gjitha nivelet.

Neni 10

(1) Komiteti shqyrton çështje në lidhje me marrëdhëniet ndërmjet bashkësive në Republikën e Maqedonisë, jep propozime dhe mendime për zgjidhjen e çështjeve në lidhje me marrëdhëniet ndërmjet bashkësive në Republikën e Maqedonisë dhe propozimet dhe mendimet ia dërgon Kuvendit.  

(2) Komiteti merr vendim për mënyrën e vendosjes në Kuvend gjatë miratimit të ligjeve në rast të kontestit në lidhje me zbatimin e procedurës për votim që kanë të bëjnë dhe veçanërisht prekin:

· kulturën;

· përdorimin e gjuhëve;

· arsimin;

· dokumentet personale; dhe

· përdorimin e simboleve.

(3) Komiteti, vendimin për çështjet e përcaktuara në paragrafin (2) të këtij neni, e merr me shumicën e votave nga numri i përgjithshëm i anëtarëve.

(4) Kuvendi është i detyruar t'i shqyrtojë mendimet dhe propozimet e Komitetit nga paragrafi (1) i këtij neni dhe të marrë vendim në lidhje me to.

(5) Kuvendi zbaton procedurë për votim në pajtim me vendimin e Komitetit për çështjet e përcaktuara në paragrafin (2) të këtij neni.

Neni 11

(1) Kuvendi vendos me dy të tretat e shumicës së votave nga numri i përgjithshëm i deputetëve, me ç’rast doemos duhet të ketë shumicë votash nga numri i përgjithshëm i deputetëve të cilët u takojnë bashkësive që nuk janë shumicë në Republikën e Maqedonisë kur miratohet ose ndryshohet ose plotësohet Ligji për vetadministrim lokal.

(2) Kuvendi vendos me dy të tretat e shumicës së votave nga numri i përgjithshëm i deputetëve, me ç’rast doemos duhet të ketë shumicë votash nga deputetët e pranishëm të cilët u takojnë bashkësive që nuk janë shumicë në Republikën e Maqedonisë kur miratohen ose ndryshohen ose plotësohen Ligji për stemën e Republikës së Maqedonisë, Ligji për flamurin e Republikës së Maqedonisë dhe Ligji për himnin e Republikës së Maqedonisë.

(3) Kuvendi vendos me shumicë votash nga deputetët e pranishëm, me ç’rast doemos duhet të ketë shumicë votash nga deputetët e pranishëm të cilët u takojnë bashkësive që nuk janë shumicë në Republikën e Maqedonisë vetëm kur miratohen ndryshime ose plotësime të ligjeve të miratuara ekzistuese dhe ligjeve të përmendura në këtë paragraf edhe atë për miratimin e Ligjit për organizimin territorial të vetadministrimit lokal në Republikën e Maqedonisë, Ligjit për financimin e njësive të vetadministrimit lokal, Ligjit për taksat komunale, Ligjit për tatimet e pronës, Ligjit për kryerjen e veprimtarisë zejtare, Ligjit për përcaktimin e emrave të rrugëve, shesheve, urave dhe objekteve tjera infrastrukturore, Ligjit për akademinë policore, Ligjit për Akademinë Ushtarake, Ligjit për provimin e jurisprudencës, Ligjit për sigurinë e qarkullimit të rrugëve, Ligjit për letërnjoftim, Ligjit për dokumentet e udhëtimit të shtetasve të Republikës së Maqedonisë, Ligjit për evidencën e amzës, Ligjit për mbrojtjen e konsumatorëve, Ligjit për shpalljen e ligjeve, dispozitave tjera dhe akteve në "Gazetën zyrtare të Republikës së Maqedonisë", Ligjit për veprimtari radiodifuzive, Ligjit për shpërblimet shtetërore, Ligjit për arsimin fillor, Ligjit për arsimin e mesëm, Ligjit për arsimin sipëror, Ligjit për standardin e nxënësit, Ligjit për themelimin e Universitetit Shtetëror të Tetovës, Ligjit për Byronë për zhvillimin e arsimit, Ligjit për Akademinë për stërvitjen e gjykatësve dhe prokurorëve publikë, Ligjit për inspektim arsimor, Ligjit për kulturë, Ligjit për muzetë, Ligjit për bibliotekat, Ligjit për përmendoret përkujtimore dhe shënimet përkujtimore, Ligjit për mbrojtjen e trashëgimisë kulturore, Ligjit për festat e Republikës së Maqedonisë, Ligjit për veprimtarinë shkencore-hulumtuese, Ligjit për përdorimin e flamujve të bashkësive në Republikën e Maqedonisë, Ligjit për regjistrimin e popullsisë, amvisërive dhe banesave në Republikën e Maqedonisë, Kodit zgjedhor i cili ka të bëjë me zgjedhjet lokale, Ligjit për regjistrimin në Bujqësi në Republikën e Maqedonisë, Ligjit për Qytetin e Shkupit, Ligjit për arsim dhe stërvitje profesionale, Ligjit për fondin filmik të Republikës së Maqedonisë dhe Ligjit për Avokatin e Popullit.

(4) Për të gjitha ligjet e ardhshme që kanë të bëjnë me përdorimin e gjuhëve, arsimin, dokumentet personale, kulturën dhe përdorimin e simboleve, Kuvendi vendos me shumicë votash nga deputetët e pranishëm, të cilët u takojnë bashkësive që nuk janë shumicë në Republikën e Maqedonisë. Kontestin në lidhje me zbatimin e kësaj dispozite e zgjidh Komiteti. 

Neni 12

(1) Komiteti nuk mund të vendosë për zbatimin e procedurës për votimin në Kuvend për ligje për të cilat është përcaktuar mënyra e miratimit të tyre, as për ligje me të cilat ndryshohen dhe plotësohen ligjet për të cilat është përcaktuar mënyra e miratimit të tyre. 


(2) Komiteti, për çështjen për të cilën njëherë ka marrë vendim, nuk ka të drejtë të vendosë përsëri për të njëjtën, gjegjësisht ta ndryshojë vendimin veç më të marrë, nëse nuk ka fakte të reja në lidhje me nenin 10 paragrafi 2 i këtij ligji, të cilat nuk kanë qenë të njohura në momentin e marrjes së vendimit paraprak.

     (3) Komiteti, vendimin nga paragrafi (2) i këtij neni e merr me shumicë votash nga numri i përgjithshëm i anëtarëve.

Neni 13

Punët profesionale dhe të tjera për nevojat e Komitetit, i kryen Shërbimi profesional i Kuvendit.

Neni 14

(1) Mbledhjet e Komitetit janë publike.

(2) Komiteti mund të vendosë të punojë pa praninë e publikut, nëse këtë e propozon kryetari i Komitetit, përfaqësuesi i Qeverisë ose së paku një e treta e anëtarëve të Komitetit. Për propozimin Komiteti vendos pa shqyrtim me shumicën e votave nga numri i përgjithshëm i anëtarëve 

IV. DISPOZITAT  KALIMTARE DHE PËRFUNDIMTARE

Neni 15

(1) Me ditën e hyrjes në fuqi të këtij ligji, Komiteti i zgjedhur para ditës së hyrjes në fuqi të këtij ligji vazhdon me punë deri në zgjedhjen e Komitetit në pajtim me këtë ligj.

(2) Gjatë zgjedhjes së Komitetit nga paragrafi (1) i këtij neni, për vërtetimin e përkatësisë së deputetit të bashkësisë së caktuar merret parasysh deklarata e tij për përkatësinë e tij bashkësisë së caktuar të dhënë gjatë verifikimit të mandatit për deputet.  

Neni 16

Me ditën e hyrjes në fuqi të këtij ligji pushon të jetë vlejë Vendimi për themelimin e Komitetit për marrëdhënie ndërmjet bashkësive ("Gazeta zyrtare e Republikës së Maqedonisë" numër 85/2002). 

Neni 17

Ky ligj hyn në fuqi ditën e tetë nga dita e shpalljes në "Gazetën zyrtare të Republikës së Maqedonisë".

